
“Kultura kontsumitzeko ohitura handia eta 
aukera zabala dago Asunciónen” 

Paraguaira joan aurretik, nola irudikatzen zenuen 
herrialde hura?
Bada, egia esan ez nuen inola irudikatzen eta asko 
eskertzen dut. Aurreiritzi gabe etortzeak erraztu egin 
dit hemengo bizitzan murgiltzea.

Zerbaitek harritu zaitu?
Hainbat gauzek! Baina atzerrikoek gehien eskertzen 
duguna da zerbeza zerbitzeko era. Hemen litroa 
ateratzen dizute tabernetan, xanpainontzi batean 
hotz mantentzeko, eta hango kaña baten prezioan. Ezin 
kexatu! Horrez gain, nabarmenduko nuke hemengo 
jendea oso eskuzabala dela eta edonon ematen 
dizute ongi etorria. Hori bai, haiekin geratuz gero, 
ordubete beranduago heltzen dira gutxi gorabehera, 
eta ia testuinguru guzti-guztietan normaltzat jotzen 
da atzerapen hori. 

Nolakoa da bertako kultura?
Kultura aldetik oso anitza da Paraguai. Nahiz eta bost 
hizkuntz familia handi egon, bakoitzak bere herriak 
dituelarik, hemen hiriburuan ez da asko nabaritzen. 
Hala ere, artisautza azokak astero-astero egiten dira, 
hainbat herritako artisauak gonbidatuz haien lanak 
erakutsi eta saltzeko. Musika, antzerki eta arte mundua 
ere handia da hemen, eta askotan ekitaldiak dohainik 
izaten dira. Izan ere, kultura kontsumitzeko ohitura 
handia eta aukera zabala dago. Egunerokotasunean 
gure antzera, ordea: lagunekin geratu eta zerbait 

Nahia Ruiz Albizuri • Paraguai

Nahia Ruiz Albizuri ermuarrak zazpi hilabete daramatza Asunciónen (Paraguai). Bertan, nazioartekotzearen 
esparruan formatzen ari da, gazteei zuzendutako BEINT beka lortu eta gero.

"Hiriburuan joparáz hitz egiten da:  
gaztelaniaren eta guaranieraren 
arteko nahasketa bat"

hartzeko aitzakia beti dute prest, beraz, etxean bezala 
kasu honetan.
 
Zeintzuk dira aipatu dituzun hizkuntza horiek?
Adibidez, guaraniera. Beste hizkuntza natiboak ez 
bezala, ofiziala da, eta eskoletan ikasten da. Hala ere 
hiriburuan joparáz hitz egiten da, gaztelaniaren eta 
guaranieraren arteko nahasketa bat. Desberdina izan 
arren, ikusi dizkiot euskararekin lotura batzuk, eta 
horiek pixkatxo bat errazten dute ikastea. 

Zein da ohiko janaria?
Janari ezberdin asko dituzte hemen: zopa paraguaitarra, 
chipa, chipa guazú… Baina, nahiz eta oso haragi 
zalea ez naizen, errekia da gehien gustatzen zaidana. 
Hemen errekia erritual bat da, eta orduak luzatzen dira. 
Berez haragia parrila batean egitea da, haragia modu 
ezberdinetan ebakita dagoela: tapa cuadril, vacío, 
matambrito… Politena da jendea prest dagoela bertan 
arratsalde osoa egoteko, eta heldu eta bost ordutara 

hasi zaitezke haragia jaten. Bitartean badaude jakiak, 
noski, baina bildutakoak beti geratzen dira haragiari 
itxaroten. Eta ordurako gehienak mozkortuta daude, 
beraz, festa egoten da beti afalostean!

Kulturari eta gastronomiari eskaintzen diezu denbora 
gehiena?
Hango antzera ibiltzen naiz hemen ere: musikaren 
eta artearen mundua jarraitzen dut pixka bat, baina 
horrez gain proiektu ezberdinetan murgilduta nago, 
eta haietako batzuk hainbat komunitate ezagutzeko 
eta haiekin lan egiteko aukera ematen didate. Hala ere, 
gehienetan lagunekin nago zerbait hartzen. Hemen 
nagoen denboran Brasilera joateko aukera izan dut, 
Rio de Janeirora, inauterietan. Bertan nire kuadrillako 
Paule eta Maitane zeuden, eta asko poztu ninduen 
haiekin egotea, ez nituelako aspaldi ikusten.

Noiz etorriko zara bueltan?
Gabonetan bueltatuko naiz. Ez dakit bertan geratuko 
naizen, bekak aukera ematen didalako beste zortzi hile 
hemen geratzeko, baina gogoa dut familia eta lagunekin 
egoteko: faltan botatzen zaitxuett!!!!

"Haragizalea ez naizen arren, 
errekia da gehien gustatzen zaidan 
jakia. Hemen errituala da!"

"Proiektu ezberdinetan murgilduta 
nago, eta hainbat komunitaterekin 
lan egiteko aukera daukat"

Nahia Ruiz Albizuri Rio de Janeiroko (Brasil) Escaleras de Selaronen. 
Ermuarra bertan egon zen inauteri garaian.

Asuncion, 
Paraguai

X



DROGETENITTURRI 335 zkia. 2024ko uztaila

6   ELKARRIZKETA

“Irisgarritasunaren esparruan 
heziketa falta handia dago”

Jaioberria zen semeak mugikortasun arazoak izango 
zituela jakitea ez zen samurra izango... 
Ez, ez dut uste, baina medikuak eta gurasoak ez ziren 
ohartu hilabete batzuk nituenera arte, eserita egoteko 
gai ez nintzela ikusi zutenera arte. Gurasoentzat ez da 
batere erraza izan gai honi buruz argi eta garbi hitz 
egitea, baina denborarekin gero eta gauza gehiago 
jakin izan ditut.
Nola gogoratzen duzu haurtzaroa?
Hasieran Aspacera eraman ninduten, baina irakurtzen 
eta idazten ikasi nuenean herriko eskolara aldatu 
ninduten, 2. mailan. Garai hartan gauzak oso 
desberdinak ziren: ez zegoen irakasle berezirik, eskola 
askotan ez zegoen igogailurik... Ni ezin nintzen patiora 
jaitsi, eta jolas-orduetan pasilloan geratu behar izaten 
nintzen, besteen zain, askotan bakarrik. Garrantzitsua 
iruditzen zait horrelako gauzak nabarmentzea, jendeak 
ikus dadin gaur egun ditugun baliabideak ez direla 
beti existitu.
Aldaketak astiro etorri ziren?
Bai, behin ama eskolako zuzendaritzarekin hitz egitera 

joan zen, nire gela lehenengo solairuan jartzeko 
eskatzeko, eta ezetz esan zioten. Gaur egun errazagoa da 
salaketa publikoa egitea, eta sare sozialek ere laguntzen 
dute, baina garai hartan zarata asko egitea ez zegoen 
modan. Dena den, gauzak aldatzen joan dira ordutik, 
eta inklusioa handia da gaur egun. Bilakaera egon 
da, batzuetan okerrera, baina gobernuek dirua arlo 
horretara bideratzen duten bitartean, egoera ez da 
txarra izango.  
Erraza izan zen lan merkatuan sartzea?
Urte dezente egon nintzen lan bila, Administrazioko 
modulua egin eta gero. Teleoperadore ibili nintzen 
hasieran, administrari... Urte batzuk eman nituen 
lanean, eta 34 urte pasatxo nituenean ezintasunagatiko 
jubilazioa hartu nuen.
Zertan ematen duzu denbora orain?
Irisgarritasunaren esparruan lanean dihardut buru-
belarri, gauzak hobetu nahian. Andoainen Ackzesible 
izeneko taldetxo bat sortu nuen duela 12 urte, eta 
bertako kideekin batera herrian hobetu daitezkeen 
oztopoak identifikatzen ditugu, eta Udalarekin biltzen 

Duela 47 urte jaio zen Iñigo Iruretagoyena andoaindarra, eta jaiotzean bertan izan zuen oxigeno faltak 
eragin zizkion mugikortasun arazoak. Lau urte inguru daramatza Ermuan bizitzen, bertakoa baitu emaztea, 
eta ordutik herriari tamaina hartzen saiatzen ari da. Zailtasunak zailtasun, bere bidea egiten jakin izan du, 
pertsona autonomoa da eta lanean dihardu herrian irisgarritasuna bermatzeko.

Iñigo Iruretagoyena Begiristain • Desgaitasuna duen pertsona

Testua DORLETA VIDAL

"Anbulatoriora joatea ez da batere 
erraza. Bitartean, Merkatu Plaza 
hutsik dago. Ez dut ulertzen"

gara, konpondu dezatela eskatzeko. Lan altruista da. 
Pentsatu duzu Ermuan ere horrelako talderik sortzea?
Bai, aspaldi bildu nintzen alkatearekin eta Udaleko 
alderdi politikoetako ordezkariekin, eta, batez ere, 
haietakoren batekin harremanetan nago. Irailetik 
aurrera talde txiki bat sortu eta lanean hastea gustatuko 
litzaidake, beraz interesatuak nirekin harremanetan 
jar daitezke inigo.irube@gmail.com helbidera mezu 
elektroniko bat bidaliz.
Zeintzuk dira egunerokotasunean topatzen dituzun 
zailtasunak?
Ermua herri zaila da aulkian ibiltzeko, inguruko besteak 
bezala. Zerukoan bizi naiz, eta etxetik irtetea eta etxera 
bueltatzea ez da batere erraza. Duela gutxira arte, 
gainera, kotxeak espaloi gainean aparkatuta egoten 
ziren, eta ni errepidetik joan behar izaten nintzen. Santa 
Ana ere kriminala da, eta anbulatoriora joatea ez da 
batere erraza. Bitartean Merkatu Plaza hutsik dago... 
ez dut ulertzen. Bestalde, zailtasunak ditut saltoki 
askotara sartzeko, elbarrituentzako komunak askotan 
ez daude erabilgarri edo biltegi gisa okupatuta daude...  
Dendari eta tabernariekin ere hartu-emanean zaude?
Bai, saltoki berriek araudi bat bete behar dute 
irisgarritasuna bermatzeko, baina aurretik zabalik 
daudenak ez daude derrigortuta. Hori dela-eta, 
gurpildun aulkian goazenok arazo larriak ditugu 
hainbat dendetara sartzeko, eta identifikatu eta gero, 
jabeekin hitz egiten saiatzen naiz. Batzuk oso jarrera 
ona dute, eta duela gutxi herriko denda batek tinbre 
bat jarri du kanpoan, eta deituz gero, arrapala txikia 
ateratzen du. Beste batzuk, ordea... 
... txarrera hartzen dituzte zure proposamenak?
Denetik entzun dut! Tinbreak lapurtuko dizkietela, 
nahi izanez gero produktuak kalera aterako dizkidatela, 
edo besterik gabe, ez dutela ikusten malda bat jartzeko 

beharrik. 
Zer sentimendu sortzen dizu nonbaitera sartu ezin 
izateak?
Amorrua, batez ere.
Inoiz eskatu behar izan duzu laguntza?
Bai, garraio publikoan, esaterako: autobuseko arrapala 
batzuetan apurtuta dago, trenetik jaisterakoan, 
aulkiaren erroberak trabatuta geratu daitezke trenaren 
eta nasaren artean... Horrelakoetan jendea laguntzeko 
prest egoten da, baina esango nuke bakoitzak bereari 
begiratzen diola gero eta gehiago: mugikorrari, musika 
gailuei... Laguntza eskatzen badiezu hurbiltzen dira, 
baina bestela ez dute euren burua eskaintzen. 
Herritarrak orokorrean sentsibilizatuta daude 
irisgarritasunarekin?
Ustez bai, baina gero ez diote gaiari garrantzirik ematen, 
ez zaie axola. Eta ez da haien errua, arazoa da esparru 
honetan heziketa falta handia dagoela. Gai guztietan 
bezala, ikasketa bat egon behar da. 

Iñigo Iruretagoyena Urkoko gailurrean ekainaren 8an, Javi 
Alberdiren memorialean.

"Elbarritasuna badaukazu, 
Internetek asko lagundu diezazuke 
sozializatzen"

Harremanen esparruan, aurreiritzi asko sumatu dituzu?
Gezurra da denok berdinak garela, eta garrantzitsuena 
barruan dagoela: gezur hutsa! Aurretik beste bikotekide 
batzuk izan ditut, eta emaztea aplikazio baten bitartez 
ezagutu nuen. Izan ere, elbarritasuna badaukazu, 
Internetek asko lagundu diezazuke sozializatzen 
eta jendea ezagutzen. Ni bakarrik bizi izan naiz urte 
askotan, baina batzuk ezin dira etxetik irten, eta 
haientzat zaila da aurrera egitea. Berrogei urterekin 
gurasoen etxean jarraitzen dute, umeak izango balira 
bezala, euren kabuz moldatu litezkeen arren. Utzikeriaz, 
kasu askotan, ez dira kalera irteten, ez dute arropa 
erosten, ez dira zaintzen... Udaletako Gizarte Zerbitzuek 
esparru horretan ere lan egin beharko lukete, baina 
badakit ez dela erraza. 
Ekimen handiko gizona zara?
Beno, zerbaitetan eman behar dugu denbora! 
Eta gainera, beti saiatu izan naiz gure errealitatea 
bistaratzen. Duela urte mordoa, esaterako, Goenkale 
telesaileko zuzendariari idatzi nion, istorioan elbarritu 
bat behar zutela esateko. Pertsonaia sortu zuten eta 
niri eskaini zidaten papera, beraz, hara joan nintzen, 
telebistara! 
Eta duela gutxi mendi tontor batean egon zara baita 
ere. Izan ere, ekainaren 8an egin zen Javi Alberdiren 
memorialean, Urkora igo zintuzten aulki berezi batean... 

Bai, bikotekidearen alabak kartela ikusi zuen kalean 
eta izena eman nuen. Aulki horiek aurretik ezagutzen 
nituen, baina lotsa ematen zidan mendira horrela 
igotzeak. Oraingoan, aldiz, animatu naiz. Tarte 
batzuetan zortzi lagun behar izan ziren ni eramateko. 
Zer nolako esperientzia izan zen?
Oso ona. Alde batetik, gailur batera igotzen nintzen 
lehenengo aldia izan zelako; bestalde Urko puntan 
zer dagoen ikusi nahi nuelako! Ermuarrek etengabe 
aipatzen dute Urko: Urkora noa, Urkotik nator...! 
Errepikatuko zenuke?
Errepikatuko nuke, baina beste mendi batean. Momentu 
batzuetan arriskutsua iruditu zitzaidan: lurra labainkor 
zegoen, aldeetan sasiak… Eraman nindutenek sekulako 
lana egin zuten, eta asko eskertzen diet. 

Zortzi lagunen artean eraman zuten Iñigoren aulkia gailurreraino. 
Arg.: Emilio Carral. 

Nieves Berasaluce, 
Mallabiko “Txikita” handia
Egun batzuk barru ehun urte egingo dira "Chiquita 
de Mallabia" jaio zela, hainbat frontoitan erraketa 
modalitatean profesional modura aritutako 
pilotaria. Berasalucetarren saga oparoan katebegi 
distiratsua, baina andrazko izate hutsagatik isilean 
gordeta eta ahaztuta egon dena. Bere kirol-
ibilbidea osatzeko ezagutu zutenen testigantza 
estimagarria izan dugu. 

M
allalde baserrian jaio zen Nieves Berasaluce 
Zabala 1924ko abuztuaren 5ean. 
Salbanekue esaten zioten aita Bernardori, 
Salvador zen-eta aititaren izena, eta ama 

Bonifacia Torre baserriko alaba zen. Lau anai-arreba 
izan ziren: Pablo, Josepa, Francisca eta Nieves, gazteena; 
Pablo eskuzko pilotaria izango zen, Txikito Mallabia 
kantxan. Esaerak esaten duen modura, “Etxean ikusia, 
haxe ikasia” Nieves ere gaztetatik ekin zion pilotan eta 
etxekoen akorduz Eibarrera joaten zen entrenatzera, 
ikasteko gogoak bultzatuta. “Trebea zen eta ekina oso, 
eta ia egunero jaisten zen Eibarrera entrenatzera eskola 
ostean”, gogoratzen du Rosa Mari Berasaluce lobak.

 Kantxan ausarta eta bizkorra zen eta laster etorri 
zitzaion kanpora jokatzera joateko aukera ere. Aurreko 
zein atzeko posizioan, bietan aritzeko dohaina zuen 
arren, aurrelari lez nabarmendu zen gehien bat. Mikel 
Berasaluce ere izekoren modura pilotaria izan zen, 
berau esku-huskako modalitatekoa, eta aurrean jokatze 
horri balore handia ematen dio “aurrelari izeteran 
jokuen gehixao mobidu biher zan, ze zabala eta horma 
baztarreko zulue, bixek zainddu biher izaten zittun. 
Kantxan onenetaikue zala dakat entzunde, figura bat”, 
kontatzen digunez. Rosa Marik ere pilotari ona zela 
esaten digu. Bere jokoaren kalitatearen adierazle da 
1938an Gros frontoia berriztatu osteko inaugurazio 

Testua ESTIBALITZ GONZÁLEZ
Irudiak ROSA MARI ETA MIKEL BERASALUCE



DROGETENITTURRI 335 zkia. 2024ko uztaila

MALLABIAN ZER?  11

partida jokatu izana, Rosina bikote zuela eta Angelita 
eta Irura pilotari handiak aurkari.

Entzute handiko erronkak
17 urte zituen Sevillako prentsan bere aipamena 
egin zutenean, iragarriz Gol kirol-egunkariaren 
kopa lehiatuko ziela mallabitarrak Loli eta Mercedes 
pilotariei, Sierpes frontoiko pilotari-koadro berean 
ziharduen bikote txalotuari. Bat biren kontra. Nieves 
“kantxako artifize herrikoia” bezala definitzen zuen 
egunkariak, kantxan nahi zuena lortzeko artea zuena. 
Sierpesen jokatzen zegoela ere, edozein erraketistari 
desafioa egingo ziola iragarri zuen, edozeinekin 
jokatzeko prest zegoela, Espainiako erraketistarik 
onenarekin bada ere “honek nahi zuen bezala, 
murrizketa barik, 30 edo 40 tantora…”. Sasoiko 
Sevillako kirol-prentsak batzen duenaren arabera 
“Mallabiko Txikita raketarik onena da, ezker eskumako 
bere jotzea, bere mugikortasuna, bere…”.

Ordurako hainbat pilotaleku ezagututa dago: 
Bartzelona, Madril, Donostia... “Bartzelonan urtiek egin 
zittun, Colón frontoien; Madrilen be bai eta Sevillan 
gero, Sierpes frontoien. Kanarietara be pentseten 
dot osteraren bat egin ebala hango frontoiren batera. 
Madrilen Cortezo kaleko Madrid frontoien jokatzen 
eben. Nik be eskuz jokatu dot bertan, gabien guk eta 
arratsaldien raketistak. Partidu bi egoten zien eta dirue 
jokatzen zan, e! Bai gure partiduetarako eta baitte 
raketisten partiduetarako”, kontatzen digu Mikelek. 
Donostiako Gros pilotalekuen jokatzen zegoenean, 
pentsio baten beste pilotari batekin eta haren amarekin 
ostatua hartuta zuen. Jatorrizko herritik kanpoko 
frontoietara aldetzen zutenean, erraketista asko 
amarekin, edo ahizpa zein lehengusinaren batekin 
bizi ziren, kirolari gaztetxo haien akonpainamendu 

“Mallabiko Txikita raketarik onena 
da, ezker eskumako bere jotzea, 
bere mugikortasuna, bere…”

“Garaiko testuinguru politikoak 
zeresana izan zuen historiak gerora 
kondenatu dien ahazturan"

Mallalde baserria, bere jaiotetxea.

eta zainketa egiteaz arduratzen zirenak. 
Erraketisten jardunak gaur egun duen aitortza ez zuen 

beti izan “ez zen beti gauza prestigiotsua legez ikusi eta 
euren bizimodu ezohikoak esamesa ugari sortzen zituen 

inguruan”, Rosa 
Mariren ustetan. 
Paulina Astarloak 
ere bera gaztetxoa 
zela akorduan 
d a u k a  “ z e l a n 
etorri zan behin 
rubixa-rubixa 
tintaute, maja-
maja. Barrutik 
k a m i s e t a  b a t 
ekarren jantzitte, 
baina besuetan 
tela transparentie, 
barrue ikusten 
zala. Holakorik 
ez zan janzten 
hamen eta enee, 
zaharrak gero 
n e s k i e  g a l d u 
z a l a  e t a  z e r 
ez…! Ikusteko 
modukue etorri 
z a n ,  d o t o r e 
askuen, baina 
m a k i ñ a t x o 

esames egon zan!”, diosku irribarretsu. Etxean 
geratzearekin tentatu zuten aitak eta amak, baina 
“hiltzen banozue be ez naz hamen geratuko!” esaten ziela 
gogoratzen du Rosa Marik, Nievesek berak kontatuta. 

Berasalucetarren saga
Sevillan Antonio Martinez Iñiguezekin ezkondu zen 
eta bost semeren guraso izan zen bikotea. Erraketista 
askorentzat bezala, ezkontza aitzakia moduko bat izan 
zen berarentzat kirol-ibilbidetik baztertzeko eta bere 
kasuan Mexikora jokatzera abiatzeko eskaintzari ezetz 
esateko. Ez zuen joaterik nahi gauzak zatartzen ikusten 
zituelako. Eta horrelaxe izan zen: segituan ailegatu 
zen erraketistei lizentziak ez ematearen agindua, 
modalitateko frontoiak ixtearena, ofizioari ospea 
kentzeko saiakerak, kirolaren gainbehera, kirolarien 
ahaztura… “Gizarte-molde asko apurtu bazituzten ere, 
edo agian horregatik, emakume haiek ez ulertuak izan 
ziren eta garaiko testuinguru politikoak zeresana izan 
zuen historiak gerora kondenatu dien ahazturan. Izekok 
bere kirolari ibilbidearen kontuak isilik eramaten ikasi 
zuen”, argitzen digu Rosa Marik.

Berasalucetarren sagari Pablo anaiak, "Chiquito de 
Mallabia"k eman zion hasiera eta haren ondoren etorri 
ziren Jose Antonio, Javi, Mikel, Juan Pablo, Garikoitz, 
Eñaut eta Pablo Berasaluce. Nievesi "Berasaluce II."a 
izatea zegokion eta merezimendu osoz du bere tartea 
esku-huskako eta zestako pilotarien zerrenda luze 
horretan.

Harrera epela egin zion hegoaldeko Sevilla hirian 
hil zen Mallabiko Txikita 2021eko azaroan 6an, 97 
urte beteta.

“Andrazko izate hutsagatik isilean 
gordeta eta ahaztuta egon da”

“Nievesi "Berasaluce II."a izatea 
zegokion eta merezimendu osoz du 
bere tartea”

Urtarrila eta maiatza bitarteko gaikako bilketari dagozkion datuak 
zabaldu berri ditu Debabarreneko Mankomunitateak, herrika 
banatuta. Hilabete horien artean, 48.134 kilo biohondakin (zabor 
organikoa) jaso dira Mallabian, 40,60 kg/biztanleko (2023an, 
aldiz, 42.498 kg jaso ziren urtarriletik maiatzera). Ontzi arinen 
kasuan, 9.840 kg jaso dira aurten, 8,30 kg/biztanleko (2023an, 
9.073 kg jaso ziren). Papera eta kartoiari dagokienez, 196.033 
kg jaso dira aurten, 165,43 kg/biztanleko (2023an 207.539 kg 
izan ziren). Beiraren bilketan alde handia dago iaztik hona, izan 
ere aurten 21.380 kg jaso dira, 18,4 kg/biztanleko, eta 2023an 
14.510 kg izan ziren. Azkenik, errefusaren kasuan, aurten 252.155 
kg jaso diran lehen bost hilabete hauetan, 212,79 kg/biztanleko, 
eta 2023an 242.663 kg izan ziren.

Mankomunitateak argitara eman 
ditu Mallabian jasotako hondakinen 
kopuruak 

Izaro abeslari mallabitarrak zortzi 
kontzertu eskainiko ditu datozen asteotan, 
Euskal Herrian zein Euskal Herritik kanpo, 
Cerodenero biraren baitan. Uztailaren 
24an, asteazkena, Donostiako jazzaldian 
egongo da eta doan joko du Keler Gunean, 
Zurriolan, 21:00etan hasita. Uztailaren 
26an, aldiz, kontzertu akustikoa eskainiko 
du Vive Rioseco! jaialdian, Burgosen, 
21:30ean. Uztailaren 31n, Azpeitiako Plaza 
Nagusia bisitatuko du, eta 23:30etik aurrera 
joko du bertan (doan). Abuztuko lehen 
hitzordua 11n izango da, igandea, Aranda de 
Dueron burutzen den Sonorama jaialdian. 
Egun horretan, 20 talde eta musikari igoko 
dira txandaka Sonoramako eszenatokira. 
Abuztuaren 17an Zarautzeko malekoira 
eramango ditu Izarok bere kantak, 
23:00etatik aurrera (doan), eta hurrengo 
egunean, 18an, Laredoko "Los conciertos 
de la Atalaya" egitarauaren barruan joko du 
akustikoan. Hilaren 22an Itero de la Vegan 
(Palentzia) egongo da, Tachurock jaialdi 
solidarioan. Momentuz lotuta duen azken 
kontzertua irailean burutuko da, 28an hain 
zuzen ere, Cascanteko Estaciones Sonoras 
jaialdian,  Nafarroan, 20:45etik aurrera.

Zortzi kontzertu eskainiko 
ditu Izarok uztaila eta 
iraila bitartean

Iturria eta datu gehiago: https://debabarrena.eus/eu/gaikako-bilketa-datuak

Abuztuaren 14a, asteazkena
Umeen eguna

11:30-13:00 
Mallabiko trikitilariak kaleak 
girotzen.

12:00-14:00 /16:00-18:00 
Umeentzako haur parkea 
herriko frontoian eta parkean. 

18:00 
Apar festa parkean.

19:00 
T x u p i n a z o a , 
M e n d i b i l 
a b e s b a t z a r e n 
eskutik.
O n d o r e n  k a l e 
a n i m a z i o a 
M o t o c i c l o n e s 
elektrotxarangarekin.

19:30
Txokolatada plazan (euria bada, parkeko aterpean).

21:30
Pilota partiduak Mallabia I Kirol Etxean:
Elezkano II-Eskuza // Dario-Erostarbe
Altuna III-Martija // Elordi-Tolosa

Abuztuaren 15a, osteguna
Andra Mari eguna

11:00 
Meza Jasokunde parrokian.

12:30
M a l l a b i k o 
dantzariak herriko 
frontoian.

13:00-15:00
Erromeria ibiltaria 
EinGO taldearekin.

17:00 
Tute txapelketa Kontzejuzarrean.
Izen-ematea: 10 euro bikoteko.
Sariak: 1. saria: 120 euro eta garaikurra; 2. saria: 100 
euro; 3. saria: 80 euro; eta 4. saria: 60 euro.

17:00 
"Harri Txikia" Harri-jasotze Saria herriko frontoian.

Gizonezkoen XXXIV. Saria: 
 100 kiloko zilindro zaharra eta 100 kiloko bola.
Parte-hartzaileak: Pablo Campo (Agurain, Araba), 
Mikel Marijuan (Ezkerekotxa, Araba), Eneko Bilbao 
(Kortezubi, Bizkaia), Jon Gisasola “Zelai V” (Mallabia, 
Bizkaia), Unai Osa (Ondarroa, Bizkaia), Mikel Lopetegi 
“Urra” (Zarautz, Gipuzkoa), Iraitz Arruti “Burdin 
Txiki” (Zarautz, Gipuzkoa), Aritz Aranguren “Norde” 
(Azkoitia, Gipuzkoa) eta Petre Bulgarea (Palacios de 
Goda, Ávila).

Emakumezkoen IV. Saria:
62,5 kiloko zilindro zaharra eta 62,5 kiloko bola.
Parte-hartzaileak: Eider Garcia Durana (Baroja, 
Araba), Patricia Martin (Bilbo, Bizkaia), Aida Ugalde 
(Amorebieta-Etxano, Bizkaia), Goizeder Abendibar 
(Mallabia, Bizkaia), Karmele Gisasola “Zelai III” 
(Mallabia, Bizkaia) eta Ainitze Zumeta (Zarautz, 
Gipuzkoa).

Andra Mari jaiak 2024
abuztuaren 14tik 16ra

Argazkiak: Valentin Mugarza

Pilota partidurako sarrerak
Abuztuaren 1etik 13ra bitartean salgai.
Non: Udaletxean
Prezioa: 18 euro (langabeentzat, ikasleentzat, 
jubilatuentzat eta pentsiodunentzat, 12 euro. 
Frogagiria erakutsi beharko da).
Partidu egunean txartel-leihatila 21:00etan 
zabalduko da. Sarreren prezioa 25 euro izango da.

Sariak: 1. saria: 900 euro, garaikurra eta txapela; 2. 
saria: 750 euro eta garaikurra; 3. saria: 600 euro eta 
garaikurra; eta 4. saria: 500 euro eta garaikurra.
Gainerako parte-hartzaileentzako 300 euroko dieta
Dagoen marka hausten duenari, 200 euro.

19:00
Tio Teronen Semeak taldeak “Haurreskolari” ikuskizuna 
eskainiko du parkean (euria bada, frontoian).

20:00
"Ez da kasualitatea" bertso 
saio musikatua plazan (euria 
bada, elizpean).
Bertsolariak: Miren Amuriza, 
Ane Labaka, Aner Peritz eta 
Aissa Intxausti. Gai-jartzailea: 
Iruri Altzerreka.
M u s i k a r i a k :  O i h a n a 
Rodriguez eta Isaak Arruti.

22:30 
Anari parkean.

Abuztuaren 16a, ostirala
San Roke eguna

12:00 
Meza Jasokunde parrokian.

11:00-14:00 
XXIII. Paella eta XI. Marmitako lehiaketak plazan.

Izen-ematea 11:30ean.
Sariak: Marmitakoa: 1. saria: 110 euro; 2. saria: 55 euro.
Paella: 1.saria, 110 euro; 2. saria, 55 euro.
Mallabiko trikitilariek animatuko dute giroa.	

14:00 
Paella eta marmitako lehiaketako sariak banatuko dira.

14:15 
Jubilatuen bazkaria Kontzejuzarrean.

16:00 
Sua taldea jubilatuentzat Kontzejuzarrean.

17:30
Kuadrillen arteko jolasak Gazte Asanbladak antolatuta. 
Saria: pintxotarako 20 txartel.

20:00 
Txerri errea (euro bat) eta sagardoa doan parkean. 

20:30 
Erromeria parkean: Luhartz. Ondoren, DJ Marrazo.

Paella eta marmitako lehiaketa
Ez dago derrigorrezko osagairik.
Marmitakoa 13:00etarako aurkeztu behar da eta 
paella 13:30erako.
Lehiaketa herriko plazan egingo da eta bakoitzak 
bere sua ekarri beharko du. Ezin da sua lurrean 
egin. Parte-hartzaileek ekarri beharko dituzte 
platerrak, edalontziak eta mahai-tresnak.

Uztailaren 24a, asteazkena

19:00 TXUPINAZOA eta ohiko KALEJIRA Irulitxa eta 
New Tocados musika bandek eta Brincadeira batukada 
taldeak alaituta, Orbe Kardinalaren plazan.

19:00-03:00 PUNTO MOREA Patxi plazan.

22:00-03:00 TECHNO JAIALDIA Essan, Alexander 
Martínez eta Javier Ganuza Djekin, Martxoaren 8a 
plazan. 

23:00 DANTZALDIA Vulkano Show orkestrarekin, 
Orbe Kardinalaren plazan.

Uztailaren 25a, ostirala
 
7:00 TXOKOLATE-JANA, Orbe Kardinalaren plazan. 

7:30 BARRUS partidak, Orbe Kardinalaren plazako 
pilotalekuan. 

8:00 BIGANTXAK Ongaraiko Eskolako patioan.

12:00-14:00 eta 17:00-20:00 Bi eta lau urte bitarteko 
HAURRENTZAKO MINI PARKEA, Kaltxango plazan.

12:00-14:00 eta 17:00-20:00 HAURRENTZAKO 
PARKEA, San Martin plazan.

12:30 MEZA NAGUSIA patroiaren omenez, Santiago 
Apostoluaren elizan.

12:30 HERRI-KIROL 
i k u s k i z u n a  O r b e 
Kardinalaren plazan. 
P r o b a k  e t a  p a r t e -
hartzaileak: 
HARRI-JASOTZAILEAK: 
Jon Gisasola eta Karmele 
Gisasola. AIZKOLARIAK: 
Hodei Ezpeleta "Bihurri", 
Etxebeste eta Álex Txikon. 
IPARRALDEKO JOKOAK: 
Karlos Aretxabaleta.

 12:30 KALEJIRA Joselontxos txarangaren eskutik.

Santixauak 2024
Uztailaren 14tik 27ra

Datozen orriotan, 24a eta 27a bitarteko egitaraua

17:00 PROFESIONALEN ARTEKO ESKUPILOTA 
PARTIDAK, Aritzmendi pilotalekuan. 

19:00 Mugartea taldearen MARGO KOADROEN 
ZOZKETA, Zubiaurre kalean.

19:00 ERRALDOI ETA BURUHANDIEN KALEJIRA 
Ondalan konpartsaren eskutik, Orbe Kardinalaren 
plazatik irtenda.

19:00 KALEJIRA  Joselontxos txarangarekin, Orbe 
Kardinalaren plazatik irtenda.

20:00 LARRAINDANTZA, Orbe Kardinalaren plazan. 
Nahi duten guztiek parte hartu ahal izango dute.

2 0 : 3 0  E U S K A R A R E N  A L D E KO  T O PA -
KONPROMISOA, Orbe Kardinalaren plazan.

22:30 “NüShu” ZIRKO KALE IKUSKIZUNA, Capicúa 
konpainiaren eskutik, San Pelaioko plazan.

23:00 Estrella Central orkestrak DANTZALDIA 
girotuko du, Orbe Kardinalaren plazan.

Uztailaren 26a, ostirala

7:00 TXOKOLATE-JANA, Orbe Kardinalaren plazan. 

7:30 BARRUS partidak, Orbe Kardinalaren plazako 
pilotalekuan.

8:00 BIGANTXAK, Ongarai Eskolako patioan.

12:00-14:00 eta 17:00-20:00 Bi eta lau urte bitarteko 
HAURRENTZAKO MINI PARKEA, Kaltxango plazan.

12:00-14:00 eta 17:00-20:00 HAURRENTZAKO 
PARKEA, San Martin plazan.

12:00 NAGUSIEI OMENALDIA eta Nagusien Etxeak 
antolatutako lehiaketa ezberdinetako irabazleei 
SARIAK BANATZEA, Orbe Kardinalaren plazan.

12:00 KALEJIRA 
G u a n a j u a t o ko 
I m p e r i a l 
Ma r i a c h i e k i n . 
O s t e a n , 
KONTZERTUA 
eskainiko dute, 
Orbe kardinalaren 
plazan.

14:00 Nagusien 
Etxeak HERRI BAZKARIA eskainiko die aitona-
amona bazkideei, Merkatu Plazan.

18:00 ESKU-PILOTA partidak: afizionatu kategoriako 
nesken binakako partida, eta afizionatu kategoriako 
mutilen binakako partida, Orbe Kardinalaren plazan.

19:00 Txirri, Mirri eta Txiribitonek  “Pailazokeriak” 
PAILAZO IKUSKIZUNA eskainiko dute plazan.

19:00 KALEJIRA Alboka Musika Eskolako txarangak 
alaituta.

19:00 KALEJIRA Ermuko txarangen eskutik.

20:00 LARRAINDANTZA, Orbe Kardinalaren plazan.

20:00 KALEJIRA Rockalean taldearen eskutik.

21:30- 2:30 ROCK JAIALDIA Massa Confusa, The 
Sonic Sanctuary, Painapple, Slide eta WAAH! taldeekin, 
Martxoaren 8a 
plazan. 

2 2 : 3 0  T i o 
Teronen Semeek 
“Haurreskolari” 
K A L E 
IKUSKIZUNA 
eskainiko dute, 
San Pelaio plazan.

23:00 Pasarela Orkestrak DANTZALDIA alaituko 
du, Orbe Kardinalaren plazan, .

Uztailaren 27a, larunbata

7:00 TXOKOLATE-JANA, Gaztela eta Leoneko Kultur 
Etxeak eskainita, Orbe Kardinalaren plazan.

7:30 BARRUS partidak, Orbe Kardinalaren plazako 

pilotalekuan.

8:00 BIGANTXAK, Ongarai Eskolako patioan.

11:00-12:30 Arroz-banaketa Orbe Kardinalaren plazan 
eta, ondoren, PAELLA LEHIAKETA herrikoiari ekingo 
zaio. 

11:00 SARDINA BANAKETA nahi duen guztiarentzat, 
Martxoaren 8a plazan.

12:00-14:00 eta 17:00-20:00 Bi eta lau urte bitarteko 
HAURRENTZAKO MINI PARKEA, Kaltxango plazan.

12:00-14:00 eta 17:00-20:00 HAURRENTZAKO 
PARKEA, San Martin plazan.

12:30 KALEJIRA Irulitxa txarangaren eskutik.

13:00 KALEJIRA Macjeara's Jazz bandaren eskutik.

14:00 Paella lehiaketara aurkeztutako platerak 
DASTATUKO DIRA eta ondoren ohiko HERRI 
BAZKARIA.

18:00 ERROMERIA Lotxo taldeak alaituta, Orbe 
Kardinalaren plazan.

19:00 KALEJIRA Irulitxa txarangaren eskutik.

19:00 KALEJIRA Macjeara's Jazz bandaren eskutik.

19:00  Paella lehiaketako epaimahaikideek 
IRABAZLEAK jakinaraziko dituzte eta SARI-
BANAKETA egingo da, Orbe Kardinalaren plazan.

19:15 AURRESKUA ETA LARRAINDANTZA nahi 
duten guztiek parte hartu ahal izango dute, Orbe 
Kardinalaren plazan.

20:00 ERROMERIA Lotxo taldeak alaituta.

20:30 KALEJIRA 
A r t i s t a s 
d e l  G r e m i o 
bandarekin.

22:30  Irulitxa 
musika-bandaren 
ONGIETORRIA 
O r b e 
K a r d i n a l a r e n 
plazan.

23:00 Ongaraiko parkean SUZIRIAK Valecea 
pirotekniaren eskutik. Ondoren, KALEJIRA Orbe 
Kardinalaren plazaraino eta bertan AGUR JAUNAK 
abestuko da, aurtengo jaiei agurra emateko.

23:30 JAIEN AMAIERA La Orquesta Mondragón 
taldearen kontzertuarekin, Orbe Kardinalaren plazan.

Txosnagunea

Mallabiko Bidarteko San Pedro baselizaren ostean, Urko mendiko magalak. 
Argazkilaria: Mikel Madarieta.

Ermuko Udalak kudeatzen dituen 
Abiapuntu bulegoa, Enplegu Zentroa, 
Liburutegia eta Lobiano Kulturgunea 
8:00etatik 14:00etara egongo dira zabalik 
uztailean eta abuztuan. Itxita egongo 
dira uztailaren 25ean, 26an eta 31n, eta 
abuztuaren 15ean eta 16an (Lobiano itxita 
egongo da abuztu osoa). Emakumeen 
Topalekua 09:00etatik 13:00etara egongo 
da zabalik uztailean eta abuztuan. Bestalde, 
Kiroldegiak eta Aritzmendi pilotalekuak 
ohiko ordutegia izango dute uztailean, eta 
uztailaren 27an eta 31n eta abuztu osoan 
itxita egongo dira. Betiondo kirolgunea 
astelehenetik igandera irekiko da 10:30etik 
20:30era uztailaren 1etik irailaren 1era, 
eta bertako igerilekua irailaren 15era arte 
zabalduko da egunero, 10:30etik 20:30era.

Uztailaren 12tik 14ra Ehunmilak 
mendi lasterketaren XIII. edizioa 
burutu zen Goierriko, Urolako, 
Debagoienako eta Tolosaldeko 
mendietan barrena, eta bertan 
jardun zuten Ermuko zein Mallabiko 
korrikalariek. 171 kilometro zeharkatu 
eta gero, ermuar hauek heldu ziren 
helmugara: Gorka Barraincua 
(26:23:44) 9. postuan heldu zen; Jon 
Unanue (38:07:29), 121 postuan; eta 
Iker López (40:27:08), 144. postuan. 
Lasterketa honekin batera, Goierriko 

Bi Haundiak traila ere burutu zen, 90 kilometroko luzera duena, 
eta bertan aritu zen Eneko Garitagoitia mallabitarra (12:17:51), 
19. postua eskuratuz. Aldi berean, Marimurumendi maratoia (42 
km) egin zen eta Lorea Totorika mallabitarrak 3. postua eskuratu 
zuen (4:51:07); Roberto Vega ermuarrak (6:02:17), 134. postua; eta 
Jokin Mugerza ermuarrak (6:06:24), 140. postua. Beste hainbat 
korrikalari helmugara heldu baino lehen erretiratu ziren. 

Hainbat ermuarrek eta mallabitarrek 
Ehunmilak proban parte hartu dute

Udal zerbitzuek ordutegi 
berezia izango dute 
uztailean eta abuztuan

15 urtean, bulegoen 
erdiak itxi dituzte
Urtez urte, bankuek geroz eta bulego gutxiago 
dituzte Euskal Herrian, eta Debabarrena ez 
da salbuespena. 2008tik, 30 bulego itxi dituzte 
bailaran, horietako bost Ermuan. Zabalik 
dauden bulegoetan zerbitzuak murriztu dituzte, 
batzuetan gehiago eta beste batzuetan gutxiago. 
Herritarrak eta merkatariak kexu dira, eta bankuek 
digitalizazioa aipatzen dute arrazoi nagusi gisa.

2
008tik nabarmen gutxituz joan dira banketxeak 
eta haien zerbitzuak Hego Euskal Herrian 
(EAE eta Nafarroa). Espainiako Bankuaren 
datuen arabera, Hego Euskal Herriak banku 

bulegoen ia erdia galdu du azken hamabost urteotan: 
2.673 ziren 2008an eta 1.374, berriz, 2023an. Hala, 
1.299 bulego gutxiago daude, eta jaitsiera %48,57koa 
izan da. EAEri dagokionez, gaur egun 2008an baino 
1.034 bulego gutxiago daude, beraz, kopurua %51 
murriztu da.

Debabarrenean 30 bulego gutxiago
Debabarrena ez da salbuespena jaitsiera horretan 
eta ehunekoak aurrez aipatutakoen oso antzekoak 
dira. Izan ere, 2008tik 2023ra bitartean, Mallabitik 
Mutrikura bitarteko zortzi udalerrietako banketxeen 
bulego kopuruaren ia erdia itxi dute. 2008an, 65 bulego 
zeuden eta azken datuen arabera (2023), 35 bulego 
daude, 30 gutxiago. Jaitsiera %46koa izan da bailaran.

Inguruko eskualdeetan ere itxi dituzte bulegoak. 
Debagoienean jaitsiera Debabarrenean baino apalagoa 
izan da, %36koa; Durangaldean, berriz, zerbait 
altuagoa, %49koa. 

Eibarren itxi dituzte gehien
Bailarako herriz herriko datuei erreparatuta, herririk 
populatuenak dira bulego kopuruan beherakadarik 
handiena izan dutenak, eta horien artean, Eibar da 
bulego gehien galdu dituena. 2008an, 28 bulego zeuden 
Eibarren eta gaur egun, 11 bulego baino ez daude; hala, 
azken hamabost urteetan, 10.000 biztanleko 10,2 
bulego izatetik, 4 bulego izatera pasatu da. Bigarren 
jaitsierarik handiena Elgoibarren gertatu da, bailaran 
bulego gehien izan dituen herrian, hain zuzen. 2008an 
Elgoibarrek 12 bulego zituen eta hamabost urteren 
buruan, 7 izatera pasatu da, bidean 5 bulego itxi eta 
gero. Ondorioz, 10.000 biztanleko 10,9 bulego izatetik, 
6,1 bulego izatera pasatu da. Gauza bera gertatu da 

Testua UBANE MADERA eta EGOITZ UNAMUNO

Ermuan ere, 11 bulegotik 5 itxi egin dituzte eta orain 6 
bulego dituzte. Momentu honetan, 10.000 biztanleko 
bulego kopururik txikiena duen herria da Ermua: 3,8.

Mutrikun eta Deban antzera 
Jaitsiera ez da horren nabarmena izan tamaina 
ertaineko herrietan eta zenbait herri txikitan. Esaterako, 
Mutrikun eta Mendaron duela 16 urte zegoen bulego 
kopuru berbera dago gaur egun: lau Mutrikun eta 
bakarra Mendaron. Deban, berriz, bakarra itxi dute eta 
bost izatetik lau izatera pasatu dira. Horrela, momentu 
honetan, Mutrikuk eta Debak dute eskualdean 10.000 
biztanleko kopururik handiena, 7,5 eta 7,4 hurrenez 
hurren. Soraluzeri dagokionez, hamabost urteotan 
bulego kopurua justu erdira jaitsi da: 2008an 4 
bulego zeuden herrian, gaur egun, berriz, 2. Ondorioz, 
Soraluzen 10.000 biztanleko tasa 5,3koa da. 

Azkenik, Mallabian lehen ez zegoen bulegorik eta 
orain ere ez dago, baina aurretik zeukan kutxazain 
automatikoak martxan jarraitzen du gaur egun ere. 

Murrizketak leihatilako zerbitzuan
Herrian bulegoak mantendu dituzten bankuek 
murriztu egin dituzte, gehiago edo gutxiago, herritarrei 
leihatilan eskaintzen dizkieten zenbait zerbitzu, batez 
ere, eguneroko diru mugimendu arruntekin lotutakoak: 
transferentziak, 
e r r e z i b o e n 
o r d a i n k e t a k , 
dirua ateratzea eta 
sartzea, kanbioak... 

Debabarreneko 
Laboral Kutxako 
bozeramailea den 
Lina Amenabarren 
e s a n e t a n , 
d i g i t a l i z a z i o a k 
"ikaragarri" aldatu 
du  banke txeen 
l a n  e g i t e k o 
m o d u a ,  b a t e z 

ere, mugikorrak bezeroei online bankaren bitartez 
kontsultak eta eragiketak egiteko aukera eman dienetik. 
Bere esanetan, gaur egun, bankuen bulegoak geroz 
eta gehiago, bestelako zerbitzuak eskaintzera ari dira 
bideratzen: aholkularitza, etxebizitza bat erostea, 
laneko inbertsioaren bat eta aseguru bat kontratatzea, 
besteak beste.   

Lokalak hutsik
Bankuen bulegoak ixteak, zerbitzuetan ez ezik, herriko 
paisaian ere izan du eragina. Izan ere, hutsik geratu diren 
lokal horietako askok hutsik jarraitzen dute, askotan 
herriaren erdigunean. Ermuan, San Pelaio kalean zegoen 
BBKko bulegoa itxi zenetik, lokala hutsik dago, eta gauza 
bera gertatzen da Zearkale kalean zegoen Sabadell 
Guipuzcoano banketxeak zeukan bulegoarekin, edota 

Bizkaia Etorbidean 
B a n k o a k 
z e u k a n a r e k i n . 
B e s t e  b u l e g o 
batzuetan, aldiz, 
negozio berriak 
ezarri dira: Kutxak 
Bizkaia Etorbidean 
zeukan egoitzan, 
esaterako,  edo 
Banco Popularrak 
kale berean baina 
beste espaloian 
zeukan lokalean 
ere.

Tokikomek eta EITBk datu kazetaritza sustatzeko elkarlanean garatzen 
diharduten proiektua da Saretzen.

Herrian bulegoak mantendu 
dituzten bankuek ere, gehiago edo 
gutxiago, murriztu egin dituzte 
herritarrei leihatilan eskaintzen 
dizkieten zenbait zerbitzu 

Santixau Parrokiako 
organu zaharra

1729 eta 1733 urtien artian egin zan, Orbe Kardinalaren mezenazguakin. 
Bizkaiko bigarren organu zaharrena da, Ziortzakuan atzetik eta bixak Joseph 
Echebarria organugille eibartarrak egindakuak dira. Organua batzen daben 

gaztaina egurrezko egituria, beronen tutuak eusteko diseinautakua, dakan 
edertasunagaitxik Euskal Herriko organuen artian harribitxi bakar modura 
katalogauta dago. Musika tresnez ingurauta,  Santa Zezilian irudixa ikusten 

da guztian buru. Soinua 
etaratzeko ezinbesteko 

diran barruko tutuak, 
estainuzkuak ziranak, 

1936ko gerra osteko 
urtietan soltau eta elizatik 

etara zitxuezen. 1960ko 
hamarkadan herrixan 

jendia ugaritzen zoiala 
eta elizan be jarlekuak 

gehitxu biharra ikusi zan. 
1965an amaitxu ziran 

parrokiako barriztatze 
lanak eta koruan, ordura 

arte libre egondako 
organuan aurreko aldia, 

harmailaz eta jarlekuz bete 
zan. Erdixan, ordurako 

hondatuta zeuan organu 
zaharran ordez, Eibarren 

egiten ziran Hammond 
etxeko elektromagnetikua 

jarri zan, gaur egunian 
martxan eta ondiñok 

sasoiko dauana. 

... utz ditzagun haurrak bakean. 

Azkena Rock Festival, Gasteiz, 2024ko ekaina. Antolatzaileek jarduera 
berritzaile bat iragartzen dute: ARF txiki du izena eta haurrei zuzendutako 
gune berezi bat da. Bertan, umeek rokanrolarekin harremantzeko aukera 
izango dute. Ez dut ulertzen eta, gainera, zer pentsatu handia ematen dit. 
Antzeko egoerak bilatzeari ekiten diot. Erraz aurkitzen ditut. Haurtxoentzako 
antzerkia. Lepoa tente nekez mantentzen duten pertsonei zuzendutako 
antzerkia? Kosta egiten zait ulertzea. AC-DCren grabazioak haurren belarrira 
ekarriak. Haurrentzako egokitutako Kixotea. Haurrentzat moldatutako 
Biblia, Odisea, Iliada, Romeo eta Julieta... Ulertzen saiatzen naiz. Ez dut 
lortzen. Zer deabru ari gara egiten?

Haurrak helduon mundura erakartzen ditugu, gure mundua ulertzera eta 
gure munduan parte hartzera behartzen ditugu beraiena ez den mundu bat 
bere egin dezaten. Eta zer ezkutatzen da horren guztiaren atzean? “Gurea” 
betikotzeko grina? “Gurea” imitatu, errepikatu eta iraunarazi beharreko 
eredua delako konbentzimendua? Ala erosotasuna baino ez da?

Formulatutako arrazoietako edozein sukaldatzen den plateraren osagai 
izan liteke. Hala ere, oraindik formulatu gabeko hipotesi baten aldekoa 
naiz ni: helduoi gutxi interesatzen zaigu haurren mundua; uko egiten diogu 
haurtzaroarekin konektatzeko eta enpatizatzeko ahaleginari. Beren interes eta 
motibazioak arrotzak zaizkigu.

Emandako hipotesiak edozein korronte pedagogikotara eta haurren 
bizitzako beste edozein esparrutara esporta daitezkeela uste dut, eta ez soilik 
aisialdiarekin, kulturarekin eta denbora librearekin zerikusia duenera. 
Eta horrek guztiak izen bi ditu: ezarpena eta asimilazioa. Hitz potoloak, 
zalantzarik gabe.

Hasi bezala bukatuko dugu: utz diezaiegun haurrei haur izaten, utz ditzagun 
haurrak bakean. 

Utz diezaiegun haurrei haur 
izaten…

"Haurrentzat 
moldatutako 
Biblia, Odisea, 
Iliada, Romeo 
eta Julieta... 
Ulertzen 
saiatzen naiz.  
Ez dut lortzen. 
Zer deabru ari 
gara egiten?" 

TXABI ARNAL GIL

KOLABORAZIOA  25

26  BOTEPRONTOAN

PEIO LOPEZ

Nola gogoratzen duzu haurtzaroa?
Alde batetik bestera ibiltzen nintzen beti, egun osoa 
kalean. Amak esan didanez, asko gustatzen zitzaidan 
jostailuzko animaliekin jolastea eta, mugitua izan 
arren, batzuetan nahiago nuen bakarrik egon. Horrez 
gain, kirol asko probatu nituen: futbola, judoa, 
txirrindularitza... 
Gaur egun ere, antzera jarraitzen duzu?
Bai, gustatzen zait momentu batzuetan etxean egotea, 
baina normalean kalean egoten naiz, lagunekin. 
Zer izan nahi zenuen handitan?
Betidanik nahi izan dut Lehen Hezkuntzako irakaslea 
izan, eta hori ikasten ari naiz. Gradu Amaierako Lana 
bakarrik falta zait. 
Momentuz ez duzu lan esperientziarik?
Beno, eskola partikularrak ematen ditut, eta udan 
aisialdi taldeko begiralea naiz.
Pazientzia daukazu umeekin lan egiteko?
Etxean esaten didate gauzak azaltzerakoan segituan 
ernegatzen naizela, baina umeekin oso ondo moldatzen 
naiz, eskua daukat. 
Herriko talde eta mugimendu ezberdinekin kolaboratzen 
duzu...
Bai, Ikasle Abertzaleak taldera batu nintzen 
Batxilergoan, eta gaur egun ere Ernairi lotuta jarraitzen 
dut. Politikak erakartzen nau, eta Euskal Herriaren 
errealitatean sakontzea gustatzen zait. Bestalde, 
Ermuko Gazte Asanbladako kidea naiz, garrantzitsua 
iruditzen zaidalako herriko gazteak batu eta gauzak 
antolatzea. 
Zer egiten duzu denbora librean?
Lagunekin trago bat hartu, etxean gitarra jo...
Zer nolako garrantzia daukate lagunek zuretzat?
Oso handia. Nire kuadrilla berezia da, adin 
ezberdinetako lagunek osatzen dugulako. Ez zitzaidan 
asko gustatzen lokalen giroa, eta nire interes berdinak 
zituzten beste batzuekin elkartu nintzen. Hala ere, oso 
harreman ona daukat lehengo kuadrillakoekin ere. 
Zer eskatzen diozu lagun bati?
Presente egotea. Ez diot eskatzen harreman oso sakona 

edo sentimentala, gizonok garen bezalakoak garelako, 
baina zerbait kontatu behar badiot, eskertzen dut hor 
egotea.
Zure barneko gauzak kontatzekoa zara?
Komeniko litzaidake... Mutilak diren lagunekin ez dut 
gauza horietaz hitz egiten, neskekin gehiago animatzen 
naiz.  
Nahiago duzu entzun ala hitz egin?
Entzutea gustatzen zait, baina nahiago dut hitz egitea. 
Edozein gairen aurrean, nire ikuspuntua eman nahi 
izaten dut beti.
Musikaren arloan baduzu esperientzia...
Bai, Indabak taldea sortu nuen lagun batzuekin orain 
dela urte batzuk, eta gitarra jotzen nuen bertan. Gero  
batzuk kanpora joan ziren bizitzera eta taldea desegin 
zen.
Kirolik praktikatzen duzu?
Bai, futbolean jokatzen jarraitzen dut, APFEn, eta 

Ermuan jaioa duela 23 urte. Bi neba-arreben artean, gazteena. Irakasle-ikasketak bukatzen dihardu, eskola 
partikularrak eman eta begirale lana egiten duen bitartean. Politika du gustuko esparrua, eta bere estetikari 
eta lagunei garrantzi handia ematen die.

Testua DORLETA VIDAL 



DROGETENITTURRI 335 zkia. 2024ko uztaila

BOTEPRONTOAN  27

duela denboratxo bat sasoian jartzen hasi nintzen, 
eta mendira joateri ekin nion. Irailean Hiru Txikiak 
probako martxa egingo dut.
Kirolen baten jarraitzailea zara?
Bai, asko gustatzen zait futbola, eta Athleticzalea naiz.  
Telebista, zinea, irratia...
YouTube kontsumitzen dut batez ere: dokumentalak, 
podcastak... Telebistak aspertu egiten nau.
Irakurtzea gustatzen zaizu?
Ez asko, baina azkenaldian nire burua derrigortu dut, 
eta azken urtean hainbat liburu irakurri ditut.
Bidaiatzea gustatzen zaizu?
Bai, baina ingelesarekin ez naiz oso trebea eta beldur 
apur bat ematen dit. Bisitatzeko ditudan herrialdeen 
artean, Ingalaterra aipatuko nuke, hango giroak asko 
erakartzen nau.
Garrantzia ematen diozu estetikari edo janzkerari?
Bai, garrant  zi handia. Nire janzkera skinhead 
azpikulturatik dator, eta egungo modernizazioari eta 
kontsumismoari aurre egiteko modua da, besteak beste.  
Jatun ona zara?
Oso ona. Zortzi urtez begetarianoa izan naiz, eta duela 

gutxi utzi dut, nekatu naizelako, eta idealak mantentzea 
ez delako beti erraza... 
Plater bat aukeratzekotan?
Makarroiak tomatearekin.
Baduzu biziorik?
Alkohola, besterik ez. 
Zure bertute eta akats bana...
Oso irekia naiz, eta harremanak erraz egiten ditut. 
Akatsei dagokienez, asko ditut!
Egunero kale egin gabe...
Infre tabernara nator.
Eguneko zure momentua?
Dutxan nagoenean. Musika jartzen dut eta lasai nago.
Zerk eragiten dizu barrea eta zerk zure onetik atera?
Txiste txarrak gustatzen zaizkit, eta nire onetik 
ateratzen nau agobiatzen nautenean, gauzak behin 
eta berriro errepikatzen dizkidatenean.
Puntuala zara?
Bai, eta gustatzen zait besteak ere puntualak izatea, 
nire denborak besteena beste balio duelako. 
Zerbait egin ez izanaren pena duzu?
Bertsotan ibiltzea gustatzen zait, eta pena ematen dit 
txikitan bertso eskolan aritu ez izanak. 
Zein albiste irakurri nahiko zenuke?
Ultraeskuinaren beherakada nabarmena dagoela 
Europa osoan. 
Bidaia bat, etorkizunera edo iraganera?
Iraganera joango nintzateke ikusteko, baina ez nuke 
ezer aldatuko, garena garelako iragan bat dugulako. 
Eta etorkizuna... ikusiko dut!
Nola ikusten duzu zure burua hemendik urte batzuetara?
Gustatuko litzaidake familia bat sortzea, eta jarraitzea 
egungo itxura, ohitura eta lagunarte berdinarekin.

"Ez nuke iragana aldatuko, garena 
gara iragaran bat dugulako"

"Nire janzkera modernizazioari 
eta kontsumismoari aurre egiteko 
modua da, besteak beste"

Zubiaurren, Ezkerraneko taberna 
parean harmailatxo batzuk 
zeuden errekara eta hantxe 

erretratatu zituzten Zezen egunez, 
besteak beste, atzetik hasita 

ezker eskuma Mario Cardaño, 
Sergio Lezaun, Julian Laka, Jose 
Vicente Alberdi, Julian Telleria, 

Barakaldoko neska kuadrilla, 
Joseba Idigoras, Alexander 

Idigoras, Alejandro Zubizarreta, 
Hilario Garitaonandia, Mari 

Paz Agirre, Manolo Valdubieco, 
Victor Yarza, Agustin Aranberria, 

Victor Elejabarrieta, Mari Tere 
Ibaibarriaga, Gabino Azkarate eta 

Juantxo Arrieta.

Argazkiaren kokapena eta data 
zehatza ezezaguna izan arren, 
argazki hau 1974. urte ingurukoa 
da. Bertan  agertzen dira Rosario 
Zelaieta, Maria Jesus Gisasola, 
Ana Mari Antxia, Arantxa 
Gallastegi eta Itziar Gallastegi.

1956

1974

E R M U A

M A L L A B I A

Iragarkia edo zorion-agurra kaleratzeko, bidali mezu 
elektronikoa helbide honetara: drogeten@gmail.com 
Azken eguna: Irailaren 20a.

Lur (uztailaren 12an) eta Izar 
(abuztuaren 2an)
Zorionak marimatraka 
parea!! Segi gure bizitzak 
alaitzen! Maitxe zaitxuegu 
ilargiraino eta buelta!

Ekainaren 19an
Zorionak Vega! 
7 urte! Disfrutatu 
topera printzesa! 
Muxu pila 
amatxo, aitatxo 
eta Mateoren 
partez! Asko maite 
zaitugu!

Uztailaren 28an
Zorionak Inhar, 
txapeldun!  
7 urte! Ederto 
ospatuko dugu! 
Asko maite 
zaitugu!

Abuztuaren 2an
Zorionak Mattin! 
6 urte! Heldu 
da horrenbeste 
itxarondako 
eguna. Jarraittu 
alaittasun 
horrekin. 
Ilargiraino eta 
bueltan maitte 
zaittugu!

Abuztuaren 23an
Zorionak 
Urko zure 11. 
urtebetetzean! 
Besarkada 
handiak Ermuko 
amama eta 
aitxitxaren 
partez. Aupa 
mutil!!! 

Uztailaren 26an
Zorionak 
Jonathan! 8 
urte! Familiaren 
partez. Muxu 
handi bat!

Uztailaren 28an 
Zorionak 
Zuhaitz!!! 7 
urte! Topera 
disfrutatu eguna 
eta segi orain 
arte bezain alai 
eta jator! Patxo 
pila etxeko 
guztion partez!!

Aierra Estilistak ile-
apaintzailea behar du, 
esperientziarekin eta lan 
egiteko gogoarekin.  
✆ 626524949

Neska euskalduna 
eskaintzen da haurrak 
zaintzeko, goizez 
zein arratsaldez. 
Esperientziarekin eta 
magisteritza ikasketekin.  
✆ 648 625 209.

Haurrak zaintzeko 
neska eskaintzen da, 
esperientziaduna eta Haur 
Hezkuntzan graduatua. ✆ 
685 584 587

Matematikako, fisikako eta 
kimikako klase partikularrak 
eskaintzen dira DBHn 
dauden ikasleentzat ✆ 688 
683 655.

IRAGARKI 
LABURRAK

30  ABUZTUKO ETA IRAILEKO AGENDA

ABUZTUA
UDAKO ZINEA
Hilak 5:
"65" 
(12 urtetik gorakoentzat)
Hilak 7:
"Momiak VOS"
(Guztiontzat)
Hilak 12:
"Sisu"
(16 urtetik gorakoentzat)
Hilak 14:
"Super Mario Bros. 
La película"
(Guztiontzat)
Hilak 19:
"Indiana Jones y el dial del 
destino"
(12 urtetik gorakoentzat)
Hilak 21:
"Elemental"
(Guztiontzat)
Hilak 26:
"Barbie"
(12 urtetik gorakoentzat)
Hilak 28:
"Irati" VOS
(16 urtetik gorakoentzat)
22:00etan.
Orbe Kardinalaren plazan.

IRAILA
ZINEA 
7tik 9ra:
“Las buenas compañías” 
+ “Indiana Jones y el dial del 
destino”
14tik 16ra: 
“Las chicas están bien” 
+ “Barbie”
21etik 23ra: 
“Campeonex” + “Cata de vinos”
28tik 30era: 
“Mi soledad tiene alas” 
+ “Las Cícladas. Escapada 
de amigas”
Ermua Antzokian. 
Hainbat ordutegi.  

IRAILA
ZINE-KLUBA

Hilak  5: 
“Asteroid City”
Hilak 12: 
“La quietud de la tormenta”
Hilak 19: 
“Los osos no existen”
Hilak 26: 
“Alma viva”
Ermua Antzokian. 20:30ean.  

IRAILA 
HAURRENTZAKO
 ZINEA

Hilak 8: 
“Superheroien familia”
Hilak 15: 
“La sirenita”

Hilak 22: 
“Spiderman. Cruzando 
el multiverso”
Hilak 29: 
“Elemental”
Ermua Antzokian. 17:00etan. 

IRAILA
MUSIKA

Hilak 20: 
Kontzertua. Mr. Kilombo 
20:30ean. Ermua Antzokian. 
Sarrera: 15 €

FOLKEZBLAI
Hilak 12: 
Kalejira: Foulareda + Alboka 
Musika Eskolako trikitilariak. 
19:00etatik aurrera.
Hilak 13: 
Picarós + Besaide + 
X Fanekaes. 18:30ean.
Hilak 14: 
Gorakada + Golconda 
+ Boroa + Tapia eta Leturia 
Band. 13:00etan.
Hilak 15: 
Bentazaharreko Mutiko
Alaiak + Cardelina + Old Time 
Spooks. 12:30ean.
Orbe Kardinalaren plazan. 

IRAILA 
ANTZERKIA

Hilak 21: 
“Fue en abril”, Teatro sin 
Tierraren eskutik. 20:00etan. 

Lobiano Kulturgunean. 
Sarrera: 10 €
Hilak 27: 
“Prima Facie”, Victoria 
Luengo. 20:30ean. Ermua 
Antzokian.  Sarrera: 15 €.

IRAILA 
ERAKUSKETAK

Hilaren 9tik 29ra: 
M a r k o s  G i m e n o r e n 
karteletrak. Lanegunetan: 
18:00etatik 20:00etara. 
Asteburuetan: 12:00etatik 
14:00etara. Lobianon.

IRAILA 
BESTELAKOAK

6tik 13ra: 
Extremadurako Zentroaren 
kultur astea: Hainbat ekitaldi. 
Extremadurako Zentroan.
Hilak 21: 
Galiziako produktuen 
erakusketa. 11:00etatik 
aurrera. Orbe Kardinalaren 
plazan. 
Hilak 22: 
A i n t z i n a k o  k o t x e e n 
erakustaldia. 11:00etatik 
aurrera. Orbe Kardinalaren 
plazan. 
Irailaren 28tik urriaren 6ra: 
Gaztela-Leoneko Zentroaren 
kultur astea: hainbat ekitaldi. 

Patxi López






